
NAKOYA SEPHETHO

 Ke a go leboga, ngwanešu.
2 Ke a le leboga. A re inamišeng dihlogo tša rena feela nakwana
bjale ka thapelong.
3 Morena, re thabela nako ye botse ye ya kopanelo gore re
kgobokane fa ka go Philadelphia Church ye kaChicago, e sego ka
lebaka le lengwe eupša go hlompha le go fa ditlhompho goWena,
le go rapela Wena ka pelo ya rena yohle. Gomme re tla kgopela,
Morena, gore O tla kopana le rena bošegong bjo ka tsela ya go
ikgetha kudu, go re fa tlhologelo ya pelo ya rena, ge go le bjalo e
be thato ya Gago, Morena.
4 Gomme re a dumela gore ge re ka sepela thwi pele ga Gago,
gore O ka se thibele selo se sebotse go rena. Kagona re a dumela
ke thato ya Gago go re šegofatša bošegong bjo. Re kgopela
tšhegofatšo ya go ikgetha bakeng sa badiredi ba ba lego mo ka
tirelong, ba tlile khonferenseng go tlatšwa ka dilo tše botse, go
ya gae kamathomo amaswa le tebelelo yempsha, pono yempsha
go tšwa go Modimo ka mošomong wa Gagwe le thato ya Gagwe.
5 Gomme re a rapela gore gape O tla elelwa balwetši bošegong
bjo, Morena, ka gore go na le ba bantši ba hlokago, ba swanetše
go ba le kgwatho go tšwa go Wena go tšwelapele, gomme gagolo
bao ba babjago kudu bošegong bjo bao ba bitšago ka gare go
tšwa dipetlele le go dikologa godimo ga naga, re a ba rapelela.
6 Re kgopelela bao ba sego ka Tseleng gabjale ba ba
lebeletšego, a nke ye e be nako ye ba tla rego, “Ee, Morena, a
nke ke tšoene direnke tša bona.” A nke ba beele ka thoko boima
bjo bongwe le bjo bongwe bjoo bo ba nyamišago gabonolo, gore
ba ke ba kitime ka kgotlelelo lebelo le le beilwego pele ga bona,
ba lebeletše go Mothomi le Mofetši wa tumelo, Morena Jesu.
7 Nthuše, Morena, ke lapile bošegong bjo, gomme ke a rapela
gore dikgaogelo tša Gago di tla katološetšwa go mohlanka wa
Gago. Ka gore re kgopela se, ka Leina la Jesu. Amene.
8 Le ka dula. [Ngwanešu Joseph Mattsson-Boze o dira
tsebišo—Mor.] (Go lokile.) Ke tšea ye ye nngwe ya dinako tše
kgolokgolo tša bophelo bja ka, ge ke na le monyetla go ema pele
ga barekwa kaMadi a Kriste go bolela Ebangedi. Kagona ke rata
go tla ka tlhomphokgolo, le go se solege, le go hlapogelwa, le ka
go boifa Modimo ge re etla go bolela le batheeletši ba ba bjalo
ka ba, gobane go ne tikologong, ke a akanya, batho ba sekete fa,
gomme bontši bja bale ke bakgethwa ba go hlatswiwa ka Madi.
9 Gomme go ka no ba bao mo ba lekago go dira sephetho feela
ka se ba ka se dirago. Kafao gona bohle re swanetše go elelwa go
itshwara renabeng boka Bakriste ba swanetše, ka gore re a tseba

gore re diepistola tše di ngwadilwego tša Modimo di balwago ke
batho bohle.
10 Bjale, gosasa bošego, go filwe gore re ya go ba le tirelo ya
phodišo, seo ga se se re ka kgonago go re ke tirelo ya phodišo,
eupša go rapelela balwetši. Ga se ka ke ka kgona go e tliša ka
menaganong ya batho, e sego Kereke, eupša ka ntle, gore ga re
kgone go fodiša. Ga se ka ke ka fodiša e ka ba mang, nka se tsoge
ka dira, eupša ke bile le dikarabo tša kgonthe tša thwi go thapelo.
Modimo o hlomphile thapelo yeo ke e rapetšego makga a mantši.
Seo ke se re nyakago go se direla balwetši gosasa bošego.
11 Ke bile le polelo ye nnyane lehono, ke nno se kgone go ya
pele go kgabola, letswalo la ka le be le nkahlola, gomme ke ile ka
swanela go bolela le Ngwanešu Grant. Ga se ka tseba Ngwanešu
Grant gabotse kudu, eupša ke mo hweditše go ba mohuta wa
monna yo ke nagannego o be a le, mokgomana wa kgonthe wa
Mokriste, yo boleta.
12 Eupša bošego bjo bongwe, ke sa tsebe gore ebile o be a le
ka khonferenseng, ke boletše go tšwa sefaleng, ka re, “Bošegong
bjo bongwe ka mehla re fa phodišo. Ke bileditšwe go bolela,
eupša re tla rapelela balwetši bošegong bjo bongwe, gomme a
re direng seo Labohlano bošego.” Ngwanešu Grant, a dutšego
fa, o be a šetše a kwalakwaditšwe bjoo go ba bošego bjoo a
tla fago rali ya Moya wo Mokgethwa. Gomme efela, Ngwanešu
Joseph o mpoditše e be e šetše e kwešišitšwe, le go elwašedi ke
Ngwanešu Grant, eupša ke ikwetše gore ke ile ka swanela go
mmotša nnamong, gore ke be ke sa tsebe seo.
13 A monna yo mokaone ke mo hweditšego ka go Ngwanešu
Grant! O na le dirali ka dikopanong tša gagwemong, gomme o be
a nyaka go e fetolela go batho ba go babja, go rapelela balwetši.
Ngwanešu Grant, ka go kokobela kudu, o šomišitšwe ke Modimo
ka boyena ka go rapelela balwetši, gomme monna yo mogolo wa
tumelo. Eupša o nno dula botelele kudu ka tirelong gatee, go
nyakile go mmolaya, o a fokola le go tšhoga, gomme o nyakile
go ba le go phuhlama ga megalatšhika, go felela.
14 Ngwanešu Tommy Hicks, ke a kwa, o ka tlhaselong ya pelo,
o šomile go fetiša. Oo, bjalo ka ge ke boletše bošego bjo bongwe:
batho ba Modimo ba hloka mohlare wa mošwana, go khutša. A
re nong go letela Morena, gona re mpshafatša maatla a rena ge
re Mo letetše; le se ke la leka go e dira yohle.
15 Ke elelwa ke dula ka mothalong wa thapelo lebaka
la matšatši a šupago le mašego, le go ja dijo tša ka mo
phuluphithing, ke ikemišeditše ke be ke tla rapelela yo mongwe
le yo mongwe yoo a tlago pele ke dula fase. Go bile bontši makga
a lesome bošegong bja mafelelo go feta go bile mola ke thoma; ka
gona ke nyakile ke ehwa. Ga se ke kgone go robala, ga se ke tsebe
moo ke bego ke le, le gannyane, ke be ke lapile le go kgathala.

Ga go lefe go dira seo, Jesu ga a re nyake re dira seo, O nyaka re
itlhokomele renabeng.
16 Ga go yo motee a ka tsogego a tseba se dipono tšela di se
dirago go nna, di thata gampe go nna. Gomme ge e ka no ba e
tee, gomme gona ka moka ga tšona di tla loka, eupša ge o…ke
e tee, e swanetše go ba tšohle, goba ba no se nyake go e dumela.
17 Kafao kereke ga e ka seemong sa yona sa maleba ga bjale,
re swanetše go elelwa seo, ga se ya butšwa. Kafao re no swanela
go dikadika le go dira bokaonekaone re kgonago. Gomme ga go
yo motee a ka kgonago go e tliša go butšweng, feela Moya wo
Mokgethwa, ge re O theetša. Ga ke dumele e ka tsoge ya tla ka
motho, e tla swanela go tla ka Modimo.
18 Eupša gosasa bošego, Morena ge a rata, re ya go rapelela
balwetši. Gomme ke tla romela Billy, morwa wa ka, gomme ge
a sa tle, gona Gene goba Leo, yo motee, o tla be a efa dikarata
tša thapelo, goba Ngwanešu Sothmann, ke mmona morago kua,
go tšwa Canada, o na le rena ka khonferenseng. Ba bangwe ba
bona ba tla be ba efa dikarata tša thapelo gosasa bošego e ka ba
ka iri ya boselela, kafao e ka se tsenatsene tirelo ka moka.
19 Gomme ka gona, ka Mokibelo bošego, ke ithutile se ge e sa le
ke etla, gore Ngwanešu Osborn, mogwera wa ka yo bohlokwa,
o na le filimi ya gagwe e bontšhwa fa ka toropongkgolo. Ke
a nagana e tsebišitšwe go tšwa mo. Gomme e tla bontšhwa
bošegong bja Mokibelo ka lefelong le le itšego la dipontšho, goba
otithoriamo ya sekolo, gomme ke tla kgopela lena bohle go ya
le go bona yeo. Tommy Osborn ke yo mongwe wa bakgomana
ba bakaonekaone ba Bakriste nkilego ka kopana le bona, ke
mohlanka wa kgonthe wa Kriste, wa mmapale, gomme ke na le
ditlhompho tše kgolo le lerato go yena.
20 Gomme go beng gore ke fa ka toropongkgolo, gomme ke—
ke—ke nyaka go ya Lamorena morago ga sekgalela, nnamong,
go bona filimi. Eupša gosasa bošego, ke ya dimaele tše ntši, ntši
kgole go kereke ye nngwe, Mokibelo bošego ke be ke era go re, go
ya kerekeng ye nngwe bakeng sa tirelo ye nnyane. Mohlomongwe
go no rera go…thero ye nnyane le go tla morago, gobane ke ye
kopana, goba, kereke ye nnyane, ga go ba bantši ba ka kgonago
go tla ka gare, e amana le kereke ye. Gomme ka gona Lamorena
morago ga sekgalela, ke nepile go bona filimi, nnamong.
21 Gomme ka gona, Lamorena bošego, ke tirelo ye nngwe,
gomme ka tirelong yeo, re tla rapelela balwetši gape, Morena ge
a rata, Lamorena bošego ka otithoriamong. Modiša wa lena fa o
mpoditše mosong wo bjalo ka ge re be re bolela, moya wo bogale
bjalo woo a bilego le wona, o boletše gore o tla tswalela kereke
ye, gore ba be ba ka se be le ditirelo ka Philadelphia Church ge
re be re le ka toropongkgolo, re rapelela balwetši. Seo ke bogale
bjo maatla, re leboga seo, bakeng sa Ngwanaborena Ead yo a
mpoditšego seo mosong wo.

22 Mokibelo mosong ke difihlolo tša Rakgwebo wa Mokriste.
(Ke a nagana gore seo se beilwe.) Se—se beilwe. Gomme ka gona
ke a nagana gosasa mosong ke difihlolo tša bodiredi. Gomme
tšeo di swarelwa kua Sheridan Plaza. Gomme tša Rakgwebo wa
Mokriste? Lebopong la Edgewater. Gomme kafao, ke a dumela
ke swanetše go bolela ka go ditirelo tše bobedi.
23 Kafao, Morena a le šegofatše bjale ge re kgopela
ditšhegofatšo tša Gagwe palong ya Lentšu, le gore O tla re
fa Moya wa Gagwe bošegong bjo.
24 Bjale a re beeleng thoko tshele ye nngwe le ye nngwe ye
nnyane le dikgakanegokgolo tša letšatši. E sego go tshwenyega,
go lahlela se sengwe le se sengwe ka thoko, gomme bjale re
lebeleleng go Yena lebaka la metsotso ye masometharo goba
masomenne ya go latela.
25 Morena, re thabile gore re na le Lentšu le le phelago le
Lentšu le le ngwadilwego, gomme A beelana bohlatse Letee le
le Lengwe. Seo se re dira go khutša re netefaleditšwe gore ge re
bala Beibele ye ya go šegofala, gore ke tlhohlo go rena. Gomme re
a tseba Yena Yo a E ngwadilego o gona, o gona ka mehla go dira
Lentšu le lengwe le le lengwe therešo le nnete. Kafao, nweletša
Lentšu bošegong bjo, go teba, ka dipelong tša batho ka Moya wo
Mokgethwa, Le nošetše ka boipolelo le tshokologo gore Le ke le
golele go ba mehlare ye megolo ya phološo, yeo banna le basadi
ba go hlahlatha ba ka tlago ba dula ka tlase ga makala a yona le
go khutšiša disoulo tša bona. Hwetša letago go Wenamong. Ka
gore re a e kgopela, ka Leina la Jesu. Amene.
26 Ke nyaka go tšea sehlogo bošegong bjo se bitšwago se: Nako
Ya Sephetho. Ke nyaka go bala go tšwa go Genesi 24:58, feela
temana e tee:

Gomme ba biditše Rebeka, gomme ba rile go yena, A o
tla ya le monna yo? Gomme o rile, ke tla ya.

27 Le a tseba, re gapeleditšwe go dira diphetho, go na le dinako
ge re swanetše go tla lefelong moo re swanetšego go re ee goba
aowa, seo se no ba ka bophelong bja motho, go na le nako moo
re ka se kgonego go ema magaranakeng. Gomme ge Modimo a
ka dumelela, ga ke dumele gore re tla kgona go tlogela kereke ye
bošegong bjo maemong a go swana re dirilego ge re be re etla go
yona. Ge Moya wo Mokgethwa o ka tla gomme wa dira mošomo
wa Gagwe magareng ga rena, gona re gapeletšega go re ee goba
aowa, re ka se kgone go dula re swana.
28 Gomme nako e tlile bakeng sa Abraham, mopatriaka yo
mogolo, le mohlanka wa Modimo, go dira sephetho. Gomme
sephetho se e bile, gore o be a swanetše go tšea sephetho feela go
yo morwa wa gagwe, Isaka, yo a bego a mo letile mengwaga ye
masomepedi tlhano, gomme bamo amogetše bjalo ka yo a tšwago
bahung, gomme ba tsebile gore o be a le motseta yo a biditšwego
le go aroganywa wa Modimo, gomme go bile le nako ye e tlilego

ge a ile a swanela go dira sephetho: Ke mang a bego a tla ba
mothuši wa gagwe go tšwetšapele polane ya Modimo?
29 Le a bona, Modimo ga a dire diphetho tšohle tša rena.
Gomme go ne makga a mantši ao Modimo a sa botšego baprofeta
ba Gagwe feela se ba ka se dirago, gobane ba swanetše go dira
sephetho. Ge go se sephetho seo re swanetšego go se dira, re nno
letela mosepelo wo mongwe le wo mongwe go Modimo, gona ga
go na go fenya go karolo ya rena. Gomme dinako tše dingwe, ba
dira sephetho sa phošo, baprofeta ba Modimo ba ba tloditšwego
ba dira diphetho tša phošo, gomme makga a mantši ba a forwa.
30 A le kile la nagana ka Isaka, ge Esau le Jakobo ba tlile godimo
go moprofeta yo maatla yo wa Morena, a dutše fale a foufetše
nameng, gomme nako yeo, a foufetše semoyeng? Gomme Jakobo
o beile seripa sa mokgopha wa nku go dikologa molala wa gagwe
gomme a apara jase ya Esau, kafao gore a nkge boka mašemo,
gomme tatagwe, ka diatla tša gagwe tša seprofeto di beilwe
godimo ga morwa wa gagwe, o forilwe semoyeng ke morwa wa
gagwe, efela a le moprofeta.
31 Elisa o dirile bjang, monna yo maatla wa Modimo…? Ge
mosadi wa Mosunami a tlile a kitimela ka gare, a lla, Elisa
o tsebile gore o be a tshwenyegile, gomme o rile, “Modimo o
nkutetše yona.”
32 Kafao nako e abetšwe motho yo mongwe le yo mongwe go
dira sephetho sa gagwe, ge eba ke moreri, goba moprofeta, goba
moleloko wa kereke, goba eng gape, o swanetše go dira sephetho.
33 Gomme nako ye e tlile, gomme Abraham o be a ikemišeditše
gore o be a sa nyake morwa wa gagwe go nyala mosedumele. Seo
e tla ba sephetho se sebotse go Bakriste lehono, ba e lego barwa
le barwedi ba Abraham, go dira sephetho sa go swana ka bana
ba bona. Bjale, ga go dire phapano e ka ba efe ka fao basetsana
bale ba gosedumele ba bego ba le ba babotse, le ka fao basadi ba
bego ba le ba bakaone, eupša Abraham o be a sa nyake morwa
wa gagwe a kgokagane le mohuta woo wa dilo, gomme kafao o
ile a swanela go dira nako ya sephetho sa ke mang a swanetšego
go mo nyala.
34 Gomme ka gona nako e tlile gore o ile a swanela go dira
sephetho gore ke mang yo a bego a tla mo romela go hlaolela
Isakamonyalwa yo, gomme ge nako yeo e tlile, o lebeletše godimo
ga bahlanka ba gagwe bohle. Gomme re ithuta ka fa thuto ye
botse ka Abraham, sekai sa Modimo Tate a tsoma mohlanka go
ya go hweletša Morwa wa Gagwe Monyalwa. Seo ke se Tate a se
dirago lehono, o lebeletše godimo ga sehlopha sa Gagwe go bona
yo mongwe yoo A ka beago tshepo ka go yena, yo a tla tšeago
Molaetša wo A o romelago go Monyalwa.
35 Gomme o tšere sephetho gore Eliasara e be e le yo a
hlaotšwego, ka baka la gore o be a hweditše Eliasara mohlanka
wa go tshepagala, o be a botega, le therešo, le go ba thwi, le go

loka, le go botega. Woo ke mohuta wa mohlanka yoo Modimo a
kamo hlaolago go tšeaMolaetša go tšwa go Yena go yaKerekeng,
bjalo ka yena yo a netefaditšwego go ba wa toka. Le elelwa thero
ya ka nako ya mafelelo mo ka ga go hlaola, goba go bewa ga
morwa, ka fao a netefaditšwego pele, gomme ka gona a bewa ka
lapeng, goba a bewa, maemong?
36 Gomme Eliasara o kgotsofaditše dinyakwa tše Abraham
a bego a di nyaka. Gomme Abraham o emela mohuta wa
mohlanka; le badile kanegelo ka go Genesi 24, gore ka fao a sego
a ya go fihla a romilwe.
37 Go na le ba bantši ba yago feela bakeng sa tšhelete ye ba ka
kgonago go e hwetša go tšwa go yona, go na le ba bangwe ba yago
go itirela leina le legolo bonabeng, go na le ba bangwe ba yago go
tsebalega, go na le ba bangwe ba yago gobane mmušo tsoko wa
madirwakemotho o a ba romela, eupša go na le ba bangwe bao
ba tla letago go fihla Modimo a ba romela, mohuta wa mohlanka
o tla dira seo.
38 Gomme hlokomelang, ge a ile, o ile feela moo a rometšwego
gona, e sego go no tla godimo fa gobane go ne tšhelete ye ntši,
goba tlase fa gobane go ne mašaba a magolwane, o ile tlwa moo
a rometšwego gona. Modimo o nyaka banna lehono bao ba tla
sepelago ge Moya o sepela, kae goba kae Mo a ka romelago, yoo
ke mohuta wa mohlanka.
39 E sego seo feela, eupša ge a fihlile lefelong la gagwe moo
molaetša wa gagwe o bego o swanetše go fiwa, ga se nke a
ikgantšha ka boyena, ga se nke a bolela ka fao a bego a le yo
mogolo, goba ka fao dikopano tša gagwe di bego di le tše kgolo,
goba ka fao e ka ba eng e lego ye kgolo ka yenamong, o be a se
moikgogomoši goba moikgantšhi, eupša o boletše feela ka mong
wa gagwe, le ka lehumo la mong wa gagwe, le gore mong wa
gagwe o be a na le morwa yo a bego a eya go ba mojabohwa wa
se sengwe le se sengwe mong a bego a na le sona.
40 A seswantšho se sebotse sa mohlanka wa kgonthe wa
Modimo! Šedi ya gagwe ka moka e go Mong, a botša batho, e
sego ka ga yenamong, eupša ka Mong, le ka Morwa, gomme O ya
go ba mojabohwa wa dilo tšohle. O na le nako ye ntši kudu go
bolela ka Mong le Morwa, go fihla a se ne nako go ikgantšha ka
yenamong, goba mmušo wa gagwe—wa gagwe wo mogolo, goba
kerekeleina ya gagwe, goba boingwadišo bjo a nago nabjo, tšohle
di godimo ga Mong.
41 Bjale, Eliasara o be a lebane serokaphatla le bothata bjo
bogolo go swana le ka fao badiredi ba lego lehono. Go be go le
basadi ka moka ba bantši ba a bego a ka kgona go ba kgetha,
gomme kgetho e be e swanetše go ba ya tšhoganetšo.
42 Ga re ne nako go dula tikologong le go e nagantšhiša goba go
makala, re swanetše go dira sephetho ka pela, nako e batametše.
Ba e ka no ba batho ba ba dutšego mo bošegong bjo, ye e

tla ba nako ya gago ya mafelelo go dira sephetho sa gago, ke
tšhoganetšo. O se ke wa kempola ka gosasa, gosasa go ka no se
tsoge gwa go tlela.
43 Boka mosadi nako ye nngwe, o bile le banna ba babedi bao
a bego…naganne o be a ratana le bona, gomme o be a sa tsebe
ke mang a ka mo nyalago. Gomme o be a tla nagana lebakana o
be a tla nyalwa ke yo motee, gomme ka gona o naganne o be a tla
nyalwa ke yo mongwe. Gomme o beile sephetho sa gagwe kgole
botelele kudu gomme o lahlegetšwe ke bobedi bja bona. Bokaone
re hlokomele. Sephetho se swanetše go ba ka pela.
44 Ka gona gape, mohlanka o be a se a kgotsofala mo ka go no
ya, o be a nyaka mohuta wa netefatšo. Gomme o tšwetšepele a
botšiša, “Go ka reng ge mosadi a ka se tle? Ge ke mmotša dilo
tše, go ka reng ge a sa tle? Gona eng?” Gona o ile a swanela go
dira sephetho.
45 Ka gona ge a kwele go tšwa dipounameng tša mong wa
gagwe: “Morongwa wa Modimo o tla go etapele,” oo, ke no rata
seo kudu, se no swanela taba ya ka thwi fale, “Morongwa wa
Morena o tla go etapele, gomme O tla kgodiša mosadi.” Modimo
o rometše Morongwa wa Gagwe le motseta wa Gagwe.
46 Modimo o dira seo, le a tseba, yeo ke tsela ye A e dirago;
O rometše Daniele, O rometše ba bangwe, gomme O rometše
Morongwa le bona. Kafao, Yena nako le nako o dira selo sa go
swana, ka gore ke tsela ya Gagwe ya go bolela.
47 Gomme O rile, “Barongwa…Morongwa wa Legodimo o tla
go etapele.” Oo, ee, go na le dinako ge o na le diphetho tše thata go
di dira, go na le dinako ge wena, mohlomongwe ka go mengwaga
ya gago ya magareng, o na le mogola wa gago wa mafelelo,
gomme o bea bonnyane fa, le bonnyane fale, eupša bjale o fihlile
lefelong, mohlomongwe, leo e lego gore tšhelete yela e swanetše
go beeletšwa felotsoko, o swanetše go dira sephetho moo o tla
beago tšhelete yela. Gomme pele o beeletša tšhelete yela, sa pele
o tla, hwetša lefelo moo e bewago ka polokego.
48 Oo, re na le dilo lehono tše di nogo go ba go huma ka bošego,
“E beeletše fa, gomme gosasa o radimilione.” Eupša o ka se bee
tšhelete ya gago ka lefelong le le bjalo ka leo, gobane ke megolo
ya bophelo bja gago. Eupša o tla dira eng? Ka go hlapogelwa
le tlhokofalo, o tla puruputša feme ya kgale, ya go botega ye e
lekilwego le go netefatšwa, ye tee ye e bolokegilego, gomme fao
o tla beeletša tšhelete ya gago, gobane ga o nyake le e tee ye ya
mphetakapejana.
49 Gomme ge eba o hlokofetše le go tshwenyega ka ga sephetho
sa gago ka mogolo wa gago wa bophelo, ke bontši gakaakang
o swanetšego go hlokofala ka bodumedi bja gago le phološo ya
gago? Ga ra swanela go ya bakeng sa tše dingwe tša dikgopolo
tše nnyane tše tša mphetakapejana, goba go bea leina la gago

godimo ga puku ya kereke, le go šikinya diatla le moreri, seo se
ka se šome.
50 Ke tla le digela, bošegong bjo, go Setheo sa kgale, sa go
tshepega seo se thomilwego ka Letšatši la Pentecost, ge Moya
wo Mokgethwa o tlile fase go dula magareng ga batho. Ke Feme
ya go botega kudukudu ye ke tsebago ka yona go beeletša soulo
ya gago le bokamoso bja gago ka go Bokagosafelego, ka go
boitemogelo bja fešene ya kgale bja Pentecostal, E lekilwe ke
nako gomme ya netefatšwa go ba therešo, mengwaga ye dikete
tše pedi ga se e E fetole nthatana. Gomme mašokotšo a go swana
ao a lefetšwego ka Pentecost a sa lefša ke Feme ye: dimpho
tša Moya wo Mokgethwa, maatla a phodišo, go bona dipono,
Barongwa go tšwelela go wena. Gomme bodiredi bjo baapostola
ba bilego nabjo, bjo bo ba rwelego ka polokego go kgabola, bo
tla go iša go Bofihlo bja soulo ya gago feela ka polokego bjalo ka
ge bo ba gorošitše.
51 Nka se gafele megolo ya bophelo bja ka, ge ke bile le wo
mobjalo, go mphetakapejana; gomme ga ke nyake e ka ba ofe wa
mekgatlo ye mennyane ye yeo e tsupologilego fa mo matšatšing a
a mafelelo, le leina la ka godimo ga pampiri, goba mohuta tsoko
wa maikutlo a mannyane, ke nyaka boitemogelo bja kgale, bja
go tshepega. Dira sephetho sa gago go dira boipolelo bja go tia,
gomme leta go fihla o hwetša boitemogelo bjoo go go sepediša go
ya ka Bokagosafelego.
52 Bo loketše Paulo le Silase. Bo dirile botse go Petro bošegong
bjola ka kgolegong, letšatši la go latela, o be a swanetše go
kgaolwa hlogo, gomme Morongwa wa Morena o tsene bjalo
ka Pilara ya Mollo, gomme a mo kgwatha, le go mo golola.
Morongwa yola wa go swana o sa le wa—wa bofelong bja go fa
bošegong bjo, o sa felegetša Feme ya Moya wo Mokgethwa le
Kereke ya Modimo yo a phelago.
53 Morongwa wa go swana wa Modimo yo a bego a na le Paulo
godimo ga lewatle la ledimo, bošegong bjola ge bodiabolo ba
be ba gerula le go sega go moretho wo mongwe le wo mongwe
wa legadima wo o bego o phadima go putla maphoto. O tlile a
kitimela ka ntle ga fao ka netefatšo, gomme o rile, “Morongwa
waModimo, yo ke lego mohlanka wa Gagwe, o eme hleng le nna,
ga go ye go ba soulo e lobjago godimo ga sekepe se.”
54 Ke tla le digela go Feme yela, E a botega, E bolokegile. “Leina
la Morena ke Tora ye maatla, baloki ba tšhabela ka go Yona,
gomme ba bolokega.” E no ipeeletša wenamong ka go akhaonte
yela bošegong bjo, Modimo o tla hlokomela ba Gagwe Mong.
Peeletšo e bolokegile, e felegetšwa ke Barongwa, gomme e na le
maswao, lematete, le dipono, gomme e bontšha bohlatse bja thwi
bja tsogo ya Morena Jesu. Ee.
55 Ke a bo nyaka, bodumedi bjola bja nako ya kgale, “Bo botse
go lekanela go nna, bo gorošitše tate wa kawa kgale, bo gorošitše

Paulo le Silase.” Bo dirile Paulo, ge ba be ba eya go ripa hlogo
ya gagwe, o re, “Ke lwele ntwa ye botse, ke feditše lebaka, ke
bolokile tumelo; gomme go tloga bjale go ya pele, ke beetšwe
mphaphahlogo wa toko woo Morena, Moahlodi wa toko, a tla
mphago.” Ke digela tumelo yela kudukudu.
56 Ge o le ka tlase ga diphetho bošegong bjo, gomme o se
wa be wa tšea sephetho ge eba o Momethodist, Mobaptist,
Mopentecostal, goba Mopresbyterian, a nke ke go tsebiše go
bodumedi bja nako ya kgale, ka gore bo lokile. O ka kgona go
khutšiša netefatšo ya soulo ya gago gore O tla go tšea go kgabola.
57 Eliasara, ge a bile le netefatšo gore Morongwa o be a eya
pele ga gagwe, gona o kgonne go tšea sephetho go ya, gobane
o bile le se sengwe go mo thekga. Ke nagana yeo e swanetše go
ba netefatšo ya monna yo mongwe le yo mongwe wa Modimo yo
a rerago Ebangedi, gore o na le se sengwe sa maleba go tšwa
go Modimo seo se tla thekgago se a se rerago. Ge le se na le
sona, baena, ke sa lena, Modimo o sa romela banna ba Gagwe
le Morongwa pele ga gagwe ge a eya go iša molaetša kerekeng.
58 E sego seo feela, eupša ge Eliasara a tlogile, tatago Isaka,
yo a emetšego Tatego Kriste, o laišitše molokoloko ka moka
wa dikamela ka dimpho tše botse bakeng sa monyalwa. Oo,
ke ikwela bodumedi gonabjale. Oo, ke rata Jesu gakaakang! O
laišitše dikamela di tletše dimpho tše botse go fa monyalwa,
gomme ga se nke a mmotša gore e be e le tša moloko wo mongwe
goba letšatši le lengwe, eupša e be e le tša monyalwa.
59 Gomme mohlanka yo mongwe le yo mongwe wa therešo wa
Modimo yo a rometšwego ntle o na le Puku ka moka e tletše
ditshepišo tše Kgethwa tšeo a ka kgonago go di neela Monyalwa.
Ke thabetše seo kudu. O na le dimpho ka kua bakeng sa Gagwe,
gomme a ka se sware e ka ba efe ya tšona morago, o tla fa
ye nngwe le ye nngwe ya tšona mahala, mohlanka wa therešo,
modirelo wa mohlanka, mohlanka yo Modimo a ka kgonago go
bea tshepo ka go yena. A ka se leke go e uta morago go tloga go
Yena, gobane o a tseba gore Ke Kgošigadi ye e tlago.
60 Oo, ga go selo se sebotse se utetšwego bona bao ba tla
sepelago gabotse pele ga Gagwe. “Dilo e ka ba dife le di
kganyogago ge le rapela, dumelang gore le a di amogela, gomme
le tla ba le tšona. Ge le dula ka go Nna, gomme Mantšu a Ka ka
go lena, kgopelang se le se ratago, gomme le tla se fiwa.” Puku e
tletše ka yona, gomme tshepišo ye nngwe le ye nngwe ka Pukung
ke ya gago, wena Monyalwa.
61 O tlile sedibeng nakong ya mantšiboa. Bjale, go tlile nako
yeo ge Eliasara a ilego a swanela go dira sephetho se sengwe, o
ile a swanela go dira sephetho ge eba o be a tla tshepa kgopolo
ya gagwe mong ka mosadi, goba a o be a tla tshepa kgopolo ya
Modimo ka mosadi?

62 Oo, bahlanka ba therešo ba hlakahlakanya seo gakaakang!
Ba tla lebelela go dikologa go kereke ye nngwe ye kgolo, ye
kaone, Isebele wa go pentwa, gomme ba re, “Fao ke mo Morena
a mpitšago,” gobane dihlalefi tša bona di rile Ngk. Semangmang
o rera fale. A nke Modimo a bolele le wena, a tšee sephetho sa
Modimo sa yo a tla bago, yo o tla tlago ka go kopanelo le yena.
Ga ke kgathale ke boemo bofe e lego go bjona, etla go le bjalo, a
nke Modimo a bolele.
63 Gomme e be e le nakong ya mantšiboa ge a etla sedibeng
kgauswi le toropokgolo. Gomme e bile ka nako yeo mo Rebeka
a ilego a swanela go dira sephetho. Ke a dumela Morongwa wa
Morena o mo iteile fale e ka ba seripa sa iri, ka gore O tla romela
Barongwa baGagwe pele ga gago, ba dira tsela go hlaka. Gomme
go swanetše go ba e bile Morongwa wa Modimo yoo a boletšego
le pelo ya Rebeka, o rile, “Eya o ge meetse.”
64 Gomme Rebeka o tlile meetseng a bophelo ka nako ya
mantšiboa. Le hwetša seswantšho? Ke Kereke ka matšatšing a
mafelelo, nako ya mantšiboa, Dietša tša mantšiboa di fa. Ke
nako yeo Morongwa wa Morena ka go tša kagodimogatlhago, a
ikutollago Yenamong go Rebeka, Monyalwa wa Isaka, gomme ka
mokgwa wo mongwe gape, O sepetše go ya Meetseng a Bophelo.
Amene. Oo, pelo ya ka e retologa ka thabo! Ga ke kgone le go
rera ge ke nagana ka seo. Nako ya mantšiboa e tlile, Morongwa
wa Morena o ka go Molaetša, o ya pele gomme o goketša Rebeka
go tla Meetseng a Bophelo, a sepela kagodimogatlhago.
65 Eliasara o ile a thoma go rapela, “O Morena Modimo, a nke
se sengwe sa kagodimogatlhago se direge.” Oo nna! “O rometše
Morongwa wa Gago pele ga ka, bjale a nke A dire se sengwe, ke
a tseba O ile pele ga ka. A nke lekgarebe le le tlago gomme la
mpha seno go tšwa moeteng, gomme gape a tla nošago dikamela
tša ka ntle le go botšiša, a nke yoo e be yena.” Gomme o be a se
na le go feta go e bolela, go fihla Rebeka a etla. Modimo o thwi
godimo ga mothalo.
66 Go no se be bontši go feta ge pelo ya gago e eya go swarwa
ke tlala le go nyorelwa Modimo, mohuta tsoko wa tsošeletšo ya
Moya wo Mokgethwa e tla tsupologa felotsoko, se sengwe se tla
direga, moagišani o tla fodišwa gomme a tla go go botša ka yona,
se sengwe se tla direga go go dira o bone gore Morongwa wa
Morena o a sepela.
67 Kafao, gobaneng Rebeka a dirile mosepelo wola wa ka pela?
Gobaneng a ile meetseng a bophelo ka pela bjalo? Gobaneng
Morongwa a kgonne go bolela le yena? Gobane o be a le leloko
la madi go Isaka. Gomme yoo ke yo Morongwa a ka kgonago
go bolela le yena bošegong bjo ke leloko la Madi, ka Madi re
tswalelwa ka Mmeleng wa Kriste. Rebeka e be e le motswala wa
Isaka mong ka bobedi botate, seo se ba dirilego leloko la madi.
GommeMonyalwa wa Jesu Kriste o hlwekišwa kaMadi a Kriste,

gomme sebjana sa go bulega bakeng sa Moya wo Mokgethwa go
bolela le sona. Ga go makatše O tla tla go Meetse a Bophelo. “Yo
a kwago, a nke a tle go Meetse a Bophelo mahala.”
68 “Monyalwa o rile, ‘Etla.’ Yo a nyorilwego, a a tle. Ba
lehlogonolo ke lena ge le swerwe ke tlala le go nyorelwa toko,
gobane le tla tlatšwa.” Ke tshepišo ya Tate.
69 O dirile diphetho tša gagwe ka pela. Šetšang Mokriste wa
kgonthe ka kopanong, ka pela, ge ba beetšwe go Bophelo bjo
Bosafelego, ba tla e tseba, go na le se sengwe ka go molaetša
seo se ba huduago. Seo ke se se huduilego Rebeka, molaetša o
mo huduile, Morongwa o be a mo hlahla. Oo, a ga le kgone go
bona seswantšho? Morongwa wa Morena a mo hlahla, morago o
ile a huduega, gomme ka pela ge a nošitše dikamela, dimpho di
ile godimo ga gagwe. O thoma go ntšha mangina, go rago gore
tumelo e tla ka go kwa, le a bona, a apara dipheta, mediro ya
diatla tša gago, o ile a mo lokiša ka pela ge a thoma go noša,
a e fa Meetse a Bophelo, a paka, a botša ba bangwe, a ntšhetša
Molaetša ntle, a ba botša se se diregilego go wena.
70 Gomme nako yeo go be go le sephetho se sengwe se segolo
se bego se swanetše go dirwa. Ka gona morago ga ge a filwe, ka
gona batswadi ba rile, “Gabotse, ke tla dira, a re mo tlogeleng a
dule tikologong matšatši a e ka bago lesome. A nke a duladule
tikologong ya tsošeletšo ka kgonthe go ikwela ge eba o tšere
sephetho go e dira goba aowa.” Ga ke ne boitshepo bjo bontši
ka go motho go leta go dira sephetho ebile go fihla gosasa.
71 Eupša molaetša o be o huduile Rebeka, o be a kgotsofetše
molaetša o be o etšwa go Modimo.
72 Kafao, batswadi ba rile, “Oo, a nke a dikadike tikologong
lebakana. O tla e fenya, e no ba go thantshelwa gannyane, o be a
le godimo go tsošeletšo yela, le a tseba.”
73 Eupša, oo, ka gona mo—mo mohlanka wa therešo o rile,
“Le se ke—le se ke la ntapiša, le se ke la ntšhitiša.” Bontši bja
bahlanka ba Modimo ba šitišitšwe ke diphetho tša go beelwa
thoko. “Le se ke la ntšhitiša, ka go bona gore Morena o nthomile,
ka go bona gore O bile go loka go nna. Le se ke la ntšhitiša.”
74 Ka gona ba rile, “A nke mosetsana a dire sephetho sa gagwe
mong.” Fao ke mo o emego bošegong bjo, dira sephetho sa gago
mong.
75 Morago ba biditše Rebeka, gomme ba rile, “A o tla ya
le monna yo, goba a o nyaka go dula tikologong lebakana le
lennyane go bona ge eba ka kgonthe o nyaka go e dira?”
76 O rile, “Ke tla ya.” O be a le komana, sephetho sa gagwe
se dirilwe ka pela. O tsebile gore Sengwe se be se mo hlahla, o
tsebile se sengwe se be se diregile go yena, gomme o tsebile gore
E be e le Modimo, gomme o be a kgotsofetše. O be a nyaka go
ya ka pela, kafao o apere diaparo tša gagwe, gomme o hweditše

dimpho tšohle tšeo di rometšwego go yena ke tate go kopana le
morwa. O Modimo, ge Kereke e ka kgona feela go dira sephetho
seo thwi ka pela! O apere dimpho tšohle tša gagwe, gomme o
nametše godimo ga kamela gomme a tšeela ntle.
77 Gomme e bile nakong ya mantšiboa ge Isaka a seselletše ntle
go tloga tenteng go ya ka mašemong go naganišiša. Gomme ge a
bone dikamela di etla, Rebeka o mo lebeletše, gomme e be e le
lerato ka pono ya mathomo. O ile a swanela go e dumela pele a
eya. “Tumelo e tla ka go kwa.” O be a sa tsebe se monna a bego a
lebega boka sona, gomme ga se e dire phapano, e be e le Modimo
a dira diphetho.
78 Ga ke tshwenyege ge eba Ke yo mogolo goba yo monnyane,
ke mmala ofe A lego, seo ga se ntire phapano, Yena ke Morena
wa ka. Ke tla Mo rata ge ke Mmona, gobane Yena ke Mpho ya
Modimo go nna le go wena.
79 O fologile kamela, gomme o be a na le lešira go tloga
sefahlegong sa gagwe. Gomme ge mahlo a gagwe a go ratega a
swere mahlo a Isaka, o ile ka matsogong a gagwe, gomme o mo
išitše lefelong la mme, goba, lefelong la tate gomme a mo nyala.
80 Ngwanešu, theetša, ga go nako go dikadika, ke nako ya go
dira sephetho. Kemohutamangwa khuetšoMolaetša o o dirilego
go wena? A o komana go re, “Ke tla ya, ke tla tsoga le go ya go
Jesu, O tla nkgokara ka matsogong a Gagwe”?

Ka matsogong a Mophološi morategi wa ka,
Oo, go na le dithakgatši tše dikete tše lesome,
(go boletše moreti).

81 O diatleng tša gago bošegong bjo, feela boka A be a le go
tša Pilato wa kgale, gomme go thari kudu go feta o nagana.
Ke sephetho sefe o tla se dirago bjale, ge o bona Morongwa wa
Gagwe a sepela, o bona Molaetša o etla? Jesu o etla ka pela,
Morongwa wa Modimo o mo lefaseng o ya pele ga bahlanka, o
dira maswao le matete, feela boka Jesu a rile O be a tla dira,
gomme o fa bjale.
82 Dira sephetho sa gago gomme o tle go Yena, ge re inamiša
dihlogo tša rena. Ke ba bakae ka fa bjale ka dihlogo tša bona
di inamišitšwe, le Moya wo Mokgethwa wo mogolo, Mohlanka
wa therešo wa Modimo, o kokota pelong ya gago, gomme o re,
“Oo, mohlomongwe ke ithekgile kudu ka moka go kerekeleina
ya ka le banešu ba ka, eupša ke nyaka go ya bošegong bjo
go Jesu ka tšohle tšeo di lego ka go nna. Ke be ke no ba
gannyane kgahlanong le tša kagodimogatlhago, ke—ke maketše
ka Barongwa, eupša, oo, Molaetša bjale o sa tšo dira se sengwe
pelong ya ka. Ke ikwela se sengwe se pompa ka gare ga ka seo se
mpotšago gore Molaetša o a rereša. Ga ke lete go fihla gosasa, ga
ke sa leta botelele bjo bo itšego, ye ke nako ya ka ya sephetho”?
83 Ka dihlogo tša lena di inamišitšwe le mahlo a tswaletšwe,
ke ba bakae ka go batheeletši ba bagolo ba le tla phagamišago

diatla tša lena, gomme la re, “Ke dira sephetho sa ka, ge eba
go bothata, goba ge eba go bonolo, ge eba go ra go bitšwa
mopshikologimokgethwa, ge eba go ra go bitšwa lehlanya goba
mokerenko wa bodumedi, ke tla tšea sephetho sa ka bošegong
bjo go kopana le Morena Jesu. Ke dumela Molaetša. Ke nyaka
go gopolwa ka thapelong”? Phagamišetša seatla sa gago godimo.
Modimo a šegofatše disoulo tša lena tša bogale. E ka ba tasene
tše pedi, ke a thanka, ka moagong wo ka diatla tša bona godimo.
84 O Morena, O a ba bona, gomme O a ba tseba. A nke Moya
wo Mokgethwa bjale o tliše Rebeka yola Meetseng a Bophelo,
moo go lapološa ga go fola go tlago, Bogona bja Modimo bo tla
hlapiša dipelo tša bona, disoulo, le go tliša go bona Bophelo bjo
boswa le kholofelo ye mpsha. A nke Morongwa wa Modimo, Yo
a rometšwego pele ga Molaetša, a bolele le leloko la Madi le le
rekilwego ke Kriste yo bohlokwa.
85 Diatla tšohle tše tšeo di lego ka moyeng, Morena, a nke
ka bobose le go kokobela ba Go amogele gonabjale, gomme ba
nametšwa godimo ga kamela, maatla a Modimo ao a tla ba
rwalelago go Bogona bja Mong. A nke mpho ye nngwe le ye
nngwe ye botse yeo e tshepišitšwego e bewe godimo ga bona,
a nke mpho ya lerato, thabo, khutšo, pelofalo, bobotse, bonolo,
boleta, kgotlelelo, tumelo, di fiwe go tšwa go Ntlo ye kgolo ya
lehumo laModimo, Yo a tshepišitšego dilo tšohle mahala go bona
bao ba tla tlago.
86 Ba na le sephetho sa bona, Morena, ba phagamišitše seatla
sa bona, ba phethile le menagano ya bona bošegong bjo, gomme
O ka kgona go bolela le bao ba hlatswitšwego ka Madi, Wena o a
ba tseba, Morena. Re ba neela go Wena, gore mo nakong yela ya
kopano, ge Kereke e kopana le Jesu sebakabakeng…
87 Gomme re a dumela gore O šetše a tlogetše Ntlo ya
Tate gomme o tseleng ya Gagwe go ya lefaseng, gomme O
ka mašemong a Mošola wo mogolo, ntle ka mašemong o a
naganišiša, gomme Monyalwa o itokiša Yenamong, gomme ka
pela O tla ba tseleng ya Gagwe. Lengwalo le bolela gore re tla
kopana le Morena sebakabakeng. O šetše a tlogile gomme o tla
ka morago ga Monyalwa wa Gagwe. A re beng komana, ka gore
ye e ka no ba pitšo ya mafelelo. Nako ya mantšiboa e fa. Ke ba
gafela ka diatleng tša Gago le go bolokeng ga Gago, Morena. Ka
Jesu Kriste, re a e kgopela, le go Go fa dika tša Molaetša. Amene.

Seka sa tlaišego le dihlong,
Gomme ke rata sefapano sela sa kgale moo
Moratwaratwa le yo Mokaonekaone,

A bolaetšwego modiradibe wa go lahlega wa
lefase.

Kafao ke tla rata sefapano sa kgale sa
makgwakgwa,

Go fihla mafelelong ke bea diala tša ka fase;

Ke tla kgomarela go sefapano sa kgale sa
makgwakgwa,

Gomme letšatši le lengwe ke tla se fetolanya go
ba mphaphahlogo.

Ka mehla ke tla ba therešo go sefapano sela sa
kgale sa makgwakgwa,

Ka rwala dihlong le kgobogo ya sona ka
lethabo;

Gona O tla mpitša letšatši le lengwe
(Šegofatšang Modimo!) go ya Legaeng la
ka kgolekgole,

Moo letago la Gagwe go ya go ile ke tla…
88 A o a e ra? Phagamišetša seatla sa gago godimo ge o sa e
opela.

Kafao ke tla rata sefapano sa kgale sa
makgwakgwa,

Go fihla mafelelong ke bea diala tša ka fase;
Ke tla kgomarela go sefapano sa kgale sa
makgwakgwa,

Gomme letšatši le lengwe ka se fetolanya go ba
mphaphahlogo.

Oo, keMo rata gakaakang! Oo, feela disoulo tša lena go hlapa
ka go bobotse bja Gagwe! Morongwa wa Morena o fa.

…mafelelong…
Ke tla kgomarela sefapanong sa kgale sa
makgwakgwa, (Go sa kgathale e ka ba eng
gape.)

Gomme ka se fetolanya le lengwe…
89 A le kile la nagana ka fao seo se lego se segolo? O ka kgona
go fa eng go fetolanya ka letšatšing le la kgakanego, letšatši le
ge batho ba sa tsebe ba dire eng, ke tsela efe go ya? Beibele e
rile matšatši a a be a tla tla, le gore go tla ba tlala ka nageng,
e sego bakeng sa borotho le meetse, eupša bakeng sa go kwa
Lentšu la therešo la Modimo. Gomme gore batho ba tla tloga
bohlabela go ya bodikela, go tloga leboa go ya borwa, ba nyaka
go kwa Lentšu la Modimo la therešo. Gomme ke rena ba re ne
monyetla bošegong bjo go bonaMolaetšawaModimo,Morongwa
wa Modimo.
90 Ga go dikarata tša thapelo di filwego. A go na le dikarata
tše di itšego tša thapelo ka kopanong? Aowa. Ga go yo a nago le
karata ya thapelo. EupšaMorongwawaMorena o fa. GeModimo
a romela wa Gagwe…?…O romela Molaetša wa Gagwe go
tiišetša seo. A le a se dumela?
91 Bjale bohle ba ba lego ka fa ba ba sa ntsebego, goba o a
tseba ga ke go tsebe, gomme o a babja le go hloka, phagamišetša
seatla sa gago godimo. Bohle ba ba tsebago ga ke tsebe selo o se

hlokago, e no phagamiša seatla sa gago. Ge o hloka Modimo, e
no phagamiša seatla sa gago. [Ga go selo go theipi—Mor.]
92 Ngwanešu wa Mojuda, goba, ke a dumela ge yeo e le
nnete, go tšwa godimo ka Michigan. Setlogong o tlile go tšwa
mošwamawatle ka Siberia, felotsoko…[Ga go selo godimo ga
theipi—Mor.]…-slovakia. Ke a mo tseba. Seo ke ka sohle ke se
bonago seo ke se tsebago.
93 Eupša geModimo a sa leModimo, geModimo a romamotseta
wa Gagwe gabjale le Morongwa, Morongwa o tla paka gore
ke therešo. A nke go tsebje bošegong bjo gore Modimo e sa le
Modimo. Gomme ga ke bolele ka nnamong, eupša ke bolela ka
Yena. Gomme ge o le Monyalwa, Rebeka…
94 Beibele e boletše gore Yena ke Moprista yo Mogolo yo a
kgonago go kgwathwa ke dikwi tša mefokolo ya rena, gomme
ge A kgwathilwe ka matšatšing a nama ya Gagwe, O kgonne go
retologa le go botša mosadi se mathata a gagwe a bego a le sona,
gomme O a swana maabane, lehono, le go ya go ile.
95 Beibele e na le dimpho tše botse Tate a di romelago go
bana ba Gagwe. Bjale, lena…Ga le lemoge motseta, eupša
dumelang Molaetša, gomme Modimo o tla le rafollela ditshepišo
tša Gagwe bošegong bjo, ka gore di no ba go loka go wena yo
o phagamišitšego seatla sa gago bakeng sa phološo, di no ba
go loka go wena yo o phagamišitšego seatla sa gago bakeng sa
bolwetši. Feela Modimo wa go swana, dimpho tša go swana tšeo
ka mehla A bilego le tšona, di šoma ka tsela ya go swana.
96 Bjale rapelang, dumelang. A nke Morena Modimo a dire
sephetho, morago a hlome tumelo ya gago godimo ga Lentšu la
Modimo la Gosafelego. Dira sephetho sa gago bošegong bjo go
Mo hlankela. A nke Morena Modimo a bontšhe bonnyane batho
ba bararo ka moagong wo (E lego, tharo ke tiišetšo. A yeo e
lekanetše?) gore O rometše Morongwa wa Gagwe, gomme ga ke
bolele dilo tše ka bonna, Ke Yena. Ka letšatšing le ge o se wa dira
sephetho, a nke o Mo direle sephetho.
97 Fa. Go na le mosadi yo monnyane o dutše godimo fa ka
sakatuku sa gagwe, ga se nke a se tloša go tšwa seatleng sa
gagwe, gomme o išitše seatla sa gagwe godimo. A ke mosetsebje
go wena, mothepana, a dutšego fale a rapela? O a dumela gore
Modimo a ka kgona go mpotša gore bothata bja gago ke eng? O
lebane le karo. Yeo ke nnete, a ga se yona? Ge yeo e le nnete,
phagamišetša seatla sa gago godimo. Ga ke go tsebe. Ge seo e
le nnete, phagamiša sa gago, goba, bapadiša seatla sa gago ka
mokgwa wo. Eupša yeo ke therešo, a ga se yona?
98 O nagana eng? A o dirile sephetho sa gago? Go lokile, dula le
sona gona.
99 Mohumagadi yo mogolo šo o dutše thwi fa o apere roko ya go
lebega bohubedu ka diatla tša gagwe ka mokgwawo. O a rapela,
gomme o rapela Modimo go go fodiša. Ga ke go tsebe, Modimo

o a go tseba. Ge Morena a ka mpotša se o se rapelelago, a o tla
e amogela gomme wa dumela gore Morongwa wa Gagwe o tlile
go wena go go šegofatša? Ka gore godimo ga gago go eme Seetša
sela. O na le atheraithisi le letšhogo. Yeo ke nnete, phagamišetša
seatla sa gago godimo. Go lokile. A o dirile sephetho sa gago? Go
lokile, eya gae gomme o lebale ka go tsoge wa babja gona, Jesu
Kriste o tla go dira o fole.
100 Ke bona mohumagadi yo monnyane a dutšego morago fa,
diatla godimo ka mokgwa wo, o a rapela, o a gatelela. Ga ke
mo tsebe. O a pudufala, eupša o na le bothata bja pelo bjo a bo
rapedišago. Yeo ke nnete. Yola ke samme wa gagwe a dutšego
kgauswi le yena, gomme o rapediša bothata bja letšhogo. Yeo
ke nnete, a ga se yona, mohumagadi? Ga ke go tsebe, Modimo
o a dira. Ga le tšwe toropongkgolo ye, ebile le o tee wa lena, le
tšwa Illinois, go le bjalo, Danville. Yeo ke nnete. Leina la gago
ke Moh. P-o-g-u-e. Yeo ke nnete. Eya gae, o tla ba le karabo ya
gago. Modimo o le fa bobedi bja lena ya…

E no ba le tumelo.
101 A seo se go tsikintše, mohumagadi, a dutšego thwi fa a
ntebeletšego? Ke go bone o myemyela. Ye nnyane, o aperego
roko ya go lebega magwadigwadi, ye pinki. Ge ke retologa go
dikologa, Morongwa wa Morena o be a eme fale. O tlaišega ka
bothata ka maoto. O na le mogwera yo o mo rapedišago, gape, o
na le asma. Yeo ke nnete, a ga se yona? Phagamiša seatla sa gago
ge yeo e le nnete. Amene.
102 O a dumela? Morongwa wa Morena! Yo mongwe gape
phagamiša seatla sa gago, yo ke sa mo tsebego, gomme o nyaka
Modimo go go thuša. Ke mogohle. Na bao ke…? Bao e bile go
feta ba bararo, na ga go bjalo? Go lokile. Seo se swanetše go e
kgodiša. Modimo o fa, Modimo o le rata bohle.
103 Nka se kgone go thuša go bolela se: Go na le mohumagadi
o dutše mo yo a hlokago ka tlhokofalo, o ntebeletše. Nka se
kgone…Fale go eme Seetša ka godimo ga mosadi. O a dumela O
tla go thuša? Ga o tšwe fa lewena, o tšwa Iowa, DesMoines, Iowa.
A o a dumela gore O tla go fodiša? O na le bothata bja disaenase.
Yeo ke nnete. O na le mokgwa wo o nyakago go o tlogela: go
kgoga disekerete. A o tla o tlogela? Phagamiša seatla sa gago,
e re, “Ke tla o tlogela, Morena.” Go lokile, eya gae, ga o sa kgoga
gape, gomme saenase ya gago e fedile, gobane tumelo ya gago e
go dirile o fole. Modimo a go šegofatše, dumela.
104 A o dumela ka pelo ya gago yohle? Morongwa wa Morena
o felegetša Molaetša, ka mehla. A le dirile sephetho sa lena
gore Yena ke Modimo? Gona beanang diatla tša lena godimo ga
lena seng. Ga wa swanela go leta go fihla gosasa bošego, a e be
bošegong bjo. Ge Moya wo Mokgethwa o boletše le nna metsotso
e se mekae ya go feta, ga—ga se ka leta go fihla gosasa bošego,



NAKO YA SEPHETHO 17

bošegong bjo e bile bošego bja phodišo, bošegong bjo ke bošego
bja tebalelo. Beanang diatla tša lena godimo ga lena seng.
105 Jesu, ka go Molaetša wa Gagwe mo go tšwa maatleng a
Modimo, Lentšu la Modimo, ke le swaretše Molaetša, fa, ke ya go
O ntšha ka gare ga mokotlana: “Maswao a a tla latela bona ba
ba dumelago.” Ke wa gago, Rebekah. O reng? “Ge ba bea diatla
tša bona godimo ga balwetši, ba tla welwa ke maruru.” A o a O
dumela, Rebekah? Gabotse, mpho še e a tla, e amogele, e sware,
gomme o e bee ka sekhwameng sa gago.
106 Morena Modimo, ka Leina la Jesu Kriste, ahlola diabolo
yo mongwe le yo mongwe, gomme rakela bolwetši bjohle ntle,
gomme dira motho yo mongwe le yo mongwe go fola, ka Jesu
Kriste Morena wa rena. 

